DISKURSO NG ESTADO
 

Kalimutan nating may patay. 

Sa halip, magngumiyaw: 

"Ang welgista ang unang nambato 

Kaya nagpaputok ang sundalo."

 

Kalimutan nating labing‑apat ang ngayo'y nililibing. 

Sa halip, maghanap ng ibang sisisihin: 
"Nasulsulan lamang sila ng taga‑labas
Kaya ang nag‑aklas, at siyang bumulong, barilin nang lahat."
 
Kalimutan natin ang kanilang pinaglaban. 
Ang kasaysayan ng lupa, 
Ang salaysay ng dalita:
"Isisi ang naganap sa komunista, 
Sa isipan, panatilihing tanga
 Ang magsasaka."
 
Ito ang laman ng diyaryo,  

Ang palabas sa telebisyon. 
Ang diskurso ng estado.
 
Pagkat ngayo'y paghihiwalay ng panig.

Saan titindig? Ano ang matwid?

 

Kung tayo man na sa burol dumalaw

Kung ang kamay man natin na nakiramay, 
At ang puso na nakiluksa
Ay ipinta nilang pulang‑pula
Isuot natin ang kulay ng dugo
Nang may dangal at taas‑noo.

 

Batid natin ang totoo: Ang estado na dumudura
Sa puntod ng magsasaka
Ay estadong may pangamba 
Na may mundong babaligtad
Sa sandali ng pag‑aklas!

